
RULING OF 18TH SEPTEMBER, 2007, ON POINT OF ORDER RAISED BY HON. BERBARD GEORGES

Bon, bonzour Viz Prezidan, Minis e tou bann manm, dan kominikasyon mon ti oule brefman donn  mon ruling lo en point of order leve par Onorab Georges dan nou dernyen sesyon Lasanble.  

Mardi pase le 11 Septanm, pandan Question Time Onorab  Georges ti dir ki lord 25(2) nou Standing Order ti’n ganny vyole akoz dapre li Minis pour Lanplwa e Devlopman Mendev, Mandanm MacSuzy Mondon, ti’n reponn en kestyon siplemanter demande par Madanm Onorab Jinette Gamatis reprezantan distrik Port Glaud an lizan en teks, ki dapre Onorab Georges, Madanm Minis Mondon tin vin avek.

Largiman Onorab Georges se ki Standing Order 25 (2) i dir ki kestyon siplemanter i annan pour bi eklersi bann fe dan en larepons ki’n ganny donnen lo en kestyon orizinel.  Si mon konpran byen Onorab, son pwen se ki Madanm Minis Mondon pa ti dwatet vin avek en teks prepare lo en kestyon siplemanter akoz an prensip i pa sipoze konnen konteni okenn kestyon siplemanter.

Mon pozisyon se ki premyerman Onorab Georges pa’n arive etablir ki Madanm Minis ti  vin avek en teks prepare.  Dezyenmman, menm si Minis ti’n vin avek en teks prepare lo en kestyon siplemanter, napa narnyen dan nou konstitisyon ouswa dan nou Standing Orders ki anpes li fer sa sirtou si Minis ti’n antisipe ki en tel kestyon siplemanter pou leve. Anefe, Standing Order 25(2) i silans lo ki metod minis i servi pou reponn en kestyon siplemanter. Fodre dir, malgre ki bokou lareg i egziste lo konteni kestyon, tre pe i egziste ki gouvern larepons en minis. 

I osi enportan pou note ki isi dan sa lasanble nou pa pe oper dan sa ki nou apel en  political vacuum, e parey i le ka dan preski tou lasanble bann pei Commonwealth, zis parey loposisyon i demann kestyon siplemanter pou anbaras gouvernman, minis i kapab endik ek en manm sorti dan son parti politik pou demann en kestyon siplemanter ki pou donn li en loportinite pou li fer en deklarasyon dan lavantaz gouvernman. 

Sa bann kestyon i apel bann “Dorothy Dixers” apre zournalist Ostralyen, Dorothy Dix, ki ti donn larepons bann kestyon swadizan ekrir par bann lekter, me ofet ekrir par limenm. Sa i en mannev politik ki evidaman pa al kont nou Standing Orders e ki ganny pratike bokou dan House of Commons.   La mon ava dir i enposib pou dir si Minis Mondon ti servi en tel mannev. 

Mon oule refer sorti a sa pwen ki bi bann kestyon anba lartik 93(1) nou konstitisyon ouswa 22(2) nou Standing Orders ensi byen ki bann kestyon siplemanter, se pou ganny lenformasyon lo en size ki tonm anba responsabilite sa Minister ouswa pou met presyon lo sa minister pou desarz son responsabilite. Osi lontan ki larepons en kestyon siplemanter i bref, spesifik, relevan e dan kad larepons lo kestyon orizinel, irespektiv ki metod in ganny delivre, sa larepons i en lord e pa vyol nou Standing Order. Avek sa bann lobzervasyon, mon santi Standing Orders 25 (2) pa’n ganny vyole e ki privilez nou lasanble pa’n ganny afekte. Mersi. bokou


